
Y Pwyllgor Plant, Pobl Ifanc ac Addysg 

 

Tachwedd 2014 

 

 

Adroddiad ar y Memorandwm Cydsyniad Deddfwriaethol ar 

gyfer y Bil Troseddu Difrifol: Gwelliannau sy'n Ymwneud â 

Chreulondeb i Blant 

 

Cefndir 

 

1. Ar 11 Tachwedd 2014, gosododd y Gweinidog Iechyd a Gwasanaethau 

Cymdeithasol (y Gweinidog) Femorandwm Cydsyniad Deddfwriaethol
1

 (y 

Memorandwm) mewn perthynas â'r Mesur Troseddu Difrifol
2

 sydd gerbron 

Senedd y DU ar hyn o bryd. Mae'r memorandwm yn ymwneud â'r cymalau yn y 

Bil fel y'i diwygiwyd ar y cyfnod adrodd yn Nhŷ'r Arglwyddi ar 14 Hydref. 

 

2. Ar 18 Tachwedd 2014, cytunodd y Pwyllgor Busnes i gyfeirio'r Memorandwm 

at y Pwyllgor Plant, Pobl Ifanc ac Addysg (y Pwyllgor) i'w drafod. Wrth gyfeirio'r 

Memorandwm, pennodd y Pwyllgor Busnes 4 Rhagfyr 2014 fel y terfyn amser ar 

gyfer cyflwyno adroddiad. 

 

3. Mae dadl wedi'i threfnu yn y Cyfarfod Llawn ar 9 Rhagfyr ynghylch Cynnig 

Cydsyniad Deddfwriaethol, (y Cynnig), mewn perthynas â'r Memorandwm.  

 

Y Bil 

 

4. Cyflwynwyd y Bil Troseddu Difrifol (y Bil) yn Nhŷ'r Arglwyddi ar 5 Mehefin 

2014. Prif amcan polisi'r Bil yw sicrhau bod gan asiantaethau gorfodi cyfraith 

bwerau cyfreithiol effeithiol i ymdrin â'r bygythiad o droseddu difrifol a 

chyfundrefnol. 

  

5. Mae chwe rhan i'r Bil:  

 

- Mae rhan 1 yn gwneud darpariaeth ar gyfer adennill eiddo sy'n deillio 

o elw troseddau. 

 

- Mae rhan 2 yn gwneud gwelliannau i Ddeddf Camddefnyddio 

Cyfrifiaduron 1990. 

                                                           
1
 Memorandwm Cydsyniad Deddfwriaethol 

2
Bil Troseddu Difrifol: http://services.parliament.uk/bills/2014-15/seriouscrime.html 

 

 

http://www.assembly.wales/laid%20documents/lcm-ld9983%20-%20serious%20crime%20bill/lcm-ld9983-e.pdf
http://services.parliament.uk/bills/2014-15/seriouscrime.html


- Mae rhan 3 yn darparu ar gyfer trosedd newydd o gymryd rhan mewn 

gweithgareddau grŵp troseddu cyfundrefnol ac yn cryfhau'r trefniadau 

ar gyfer amddiffyn y cyhoedd rhag troseddu difrifol a gweithgaredd 

sy'n gysylltiedig â gangiau y darperir ar eu cyfer yn rhan 1 o Ddeddf 

Troseddu Difrifol 2007 a Rhan 4 o Ddeddf Plismona a Throsedd 2009 

yn y drefn honno. 

 

- Mae rhan 4 yn darparu ar gyfer atafaelu a fforffedu sylweddau a 

ddefnyddir i dorri cyffuriau. 

 

- Mae rhan 5 yn diwygio'r gyfraith mewn perthynas â chreulondeb i 

blant ac anffurfio organau cenhedlu menywod, yn darparu ar gyfer 

gorchmynion amddiffyn rhag anffurfio organau cenhedlu menywod ac 

yn creu trosedd newydd o feddu ar "lawlyfrau pedoffilia". 

 

- Mae rhan 6 yn darparu ar gyfer neu'n ymestyn awdurdodaeth 

alldiriogaethol o ran y troseddau yn adrannau 5 (paratoi 

gweithredoedd terfysgol) a 6 (hyfforddiant ar gyfer terfysgaeth) o 

Ddeddf Terfysgaeth 2006 a rhoi cymeradwyaeth Seneddol (fel sy'n 

ofynnol o dan adran 8 o Ddeddf yr Undeb Ewropeaidd 2011) ar gyfer 

dau Benderfyniad drafft gan y Cyngor o dan erthygl 352 o'r Cytuniad 

ar Weithrediad yr Undeb Ewropeaidd. Mae rhan 6 hefyd yn cynnwys 

mân ddiwygiadau a diwygiadau canlyniadol i ddeddfiadau a 

darpariaethau cyffredinol eraill, gan gynnwys darpariaethau ynghylch 

cymhwysiad tiriogaethol a chychwyn. 

 

Y ddarpariaeth yn y Bil y gwneir cais am gydsyniad ar ei chyfer 

 

6. Mae paragraffau 5 - 7 o'r Memorandwm Cydsyniad Deddfwriaethol yn 

disgrifio'r darpariaethau y gwneir cais am gydsyniad ar eu cyfer. Gofynnir am 

ganiatâd y Cynulliad i alluogi Cymalau 65(1) i 65(6) o Ran 5 o'r Bil Troseddau 

Difrifol i fod yn gymwys yng Nghymru yn ogystal â Lloegr. Mae Cymalau 65(1) i 

65(6) yn gwneud diwygiadau i adran 1 o Ddeddf Plant a Phobl Ifanc 1933, sy'n 

ymdrin â chreulondeb i blant. 

 

7. Mae Rhan 5, Cymalau 65(1) i (4) yn ceisio sicrhau bod yr agwedd cam-drin o'r 

drosedd creulondeb i blant yn cynnwys cam-drin seicolegol yn ogystal â cham-

drin corfforol. Diwygir y drosedd fel y bydd yn drosedd i drin plentyn mewn 

modd sy'n debygol o beri dioddefaint neu anaf diangen i iechyd (gan gynnwys 

dioddefaint neu anaf corfforol a seicolegol). Caiff iaith y drosedd ei 

moderneiddio hefyd fel bod y gair "misdemeanour" yn cael ei ddisodli gan 

"offence". 

 

 



8. Mae Rhan 5, Cymalau 65(5) a (6), yn gwneud gwelliannau pellach i adran 1 o 

Ddeddf Plant a Phobl Ifanc 1933 i ymestyn y drosedd o greulondeb i blentyn 

pan fydd plentyn o dan dair oed yn cael ei fygu. Ar hyn o bryd mae'r drosedd yn 

cynnwys amgylchiadau lle mae'r plentyn yn cael ei fygu pan yn y gwely gyda 

pherson dros 16 oed sy'n feddw. Mae'r drosedd wedi'i hymestyn i gynnwys 

amgylchiadau lle mae'r person dros 16 oed o dan ddylanwad cyffuriau 

gwaharddedig. Hefyd, mae'n dileu'r gofyniad i'r mygu ddigwydd yn y gwely. 

Mae felly yn ehangu cwmpas y drosedd. Mewnosodwyd yr is-gymalau hyn yn 

dilyn gwelliannau a gyflwynwyd gan yr Arglwydd Bates ar 11 Hydref ac y 

cytunwyd arnynt yn y cyfnod adrodd ar 14 Hydref. 

 

Cymhwysedd Deddfwriaethol 

 

9. Mae'r Memorandwm yn nodi'n gywir bod cymhwysedd deddfwriaethol y 

Cynulliad yn berthnasol, a hynny o dan 'amddiffyn a llesiant plant' o dan y 

pennawd lles cymdeithasol (pennawd 15) yn Rhan 1 o Atodlen 7 i Ddeddf 

Llywodraeth Cymru 2006.  

 

Priodoldeb y dull deddfwriaethol 

 

10. Ym marn Llywodraeth Cymru, fel y nodir yn y Memorandwm, mae'n briodol 

ymdrin â'r darpariaethau hyn ym Mil y DU gan mai hwn yw'r cyfrwng 

deddfwriaethol mwyaf ymarferol a chymesur er mwyn galluogi'r darpariaethau 

hyn i fod yn gymwys ar gyfer Cymru. Ar ben hynny, mae Llywodraeth Cymru yn 

datgan mai dyma'r ffordd fwyaf effeithiol a phriodol o symud ymlaen o gofio 

natur gydgysylltiedig systemau gweinyddol perthnasol Cymru a Lloegr.  

 

11. Bydd hefyd yn sicrhau y bydd partneriaid yr Heddlu a'r Llysoedd, nad ydynt 

wedi'u datganoli, yn gallu cydweithio'n effeithiol i ddarparu fframwaith 

amddiffyn plant cryf. Yn ogystal, pe na bai'r newidiadau a restrir ym 

mharagraffau 6 ac 8 mewn perthynas â Chymru yn cael eu gwneud, byddai'n 

golygu y byddai'r drosedd o greulondeb i blant yn llawer culach ei chyrhaeddiad 

i'r Llysoedd ei dehongli yng Nghymru nag yn Lloegr.  

 

Ystyriaeth a chasgliad y Pwyllgor 

 

12. Trafododd y Pwyllgor y Memorandwm ar 19 Mehefin 2014 a 

chytunodd i roi adroddiad i'r Cynulliad er mwyn cynorthwyo Aelodau'r Cynulliad 

wrth iddynt ystyried y cynnig cydsyniad deddfwriaethol ar 9 Rhagfyr 2014. 

 

13. Mae cyngor cyfreithiol a ddarparwyd i'r Pwyllgor wedi cadarnhau y bydd y 

Bil yn gwneud darpariaeth mewn cysylltiad â Chymru, at ddiben sydd o fewn 

cymhwysedd deddfwriaethol y Cynulliad. Fodd bynnag, oherwydd yr amserlenni 

tynn a bennwyd ar gyfer ystyried y Memorandwm, nid yw'r Pwyllgor wedi cael 

digon o amser i gasglu amrediad llawn o dystiolaeth i gefnogi ei gasgliadau.  



 

14. Ar sail y Memorandwm a gyflwynwyd, a'r cyngor cyfreithiol a gafwyd, nid 

oedd gan y Pwyllgor unrhyw bryderon gyda'r dull sy'n cael ei gymryd o ran y Bil 

Troseddu Difrifol, ac nid yw'n tynnu unrhyw faterion i sylw'r Cynulliad. 

 

15. Wrth gyflwyno adroddiad, rydym hefyd wedi ceisio ychwanegu rhywfaint o 

werth i ystyriaeth y Cynulliad o'r cynnig cydsyniad deddfwriaethol drwy 

ddarparu gwybodaeth gefndir i Aelodau'r Cynulliad, sydd i'w chael yn Atodiad 1. 

 

  



Atodiad 1 

Cefndir 

 

Cwblhaodd y Bil ei gamau drwy Dŷ'r Arglwyddi ar 5 Tachwedd 2014 a disgwylir 

iddo gael ei ddadl ail ddarllaeniad yn Nhŷ'r Cyffredin (y dyddiad eto i'w 

gyhoeddi). 

 

Cyd-destun 

 

Bu galwadau cynyddol am ddiwygio'r gyfraith ar esgeuluso plant yng Nghymru a 

Lloegr. Nodir y drosedd gyfredol o esgeuluso plant yn Neddf Plant a Phobl Ifanc 

1933.  

 

Mae'r cymalau yn y Bil y ceisir caniatâd ar eu cyfer yn berthnasol i Fil Aelod 

Preifat y mae Mark Williams Aelod Seneddol Ceredigion am ei gyflwyno. Roedd y 

Bil Aelod Preifat arfaethedig yn ceisio cyflwyno trosedd amgen newydd drwy Fil 

Camdriniaeth Plant 2013-14. Roedd ei Fil yn seiliedig ar gynigion a 

ddatblygwyd gan banel o gynghorwyr a gynullwyd gan yr elusen Gweithredu 

dros Blant. Ceir rhagor o wybodaeth am hyn ym Mlog y Gwasanaeth Ymchwil. 

 

Dadl Mark Williams oedd bod y gyfraith bresennol ar esgeuluso plant yn hen a 

bod y ddealltwriaeth o'r niwed a achosir gan esgeulustod mewn plentyndod 

wedi datblygu'n sylweddol yn ystod y 80 mlynedd diwethaf, yn enwedig o ran 

esgeulustod emosiynol a chanlyniadau esgeulustod, nad ydynt yn rhai corfforol. 

Ceir rhagor o wybodaeth, a'r achos a gyflwynwyd dros newid y gyfraith, ar 

wefan Gweithredu dros Blant.  

 

Roedd Llywodraeth y DU wedi dadlau yn y gorffennol bod newid y gyfraith yn 

ddiangen. Fodd bynnag, ym mis Hydref 2013, gofynnodd Damien Green AS, y 

Gweinidog Gwladol dros Blismona, Cyfiawnder Troseddol a Dioddefwyr, i 

swyddogion gynnal ymgynghoriad wedi'i dargedu ar ddigonolrwydd y drosedd 

bresennol o ran creulondeb i blant. 

 

Elusennau sy'n cynrychioli plant a phobl ifanc  

 

Ar y cyfan, mae elusennau sy'n cynrychioli buddiannau plant a phobl ifanc yn 

croesawu'r cymalau yn y Bil sy'n ymwneud â chreulondeb i blant, er eu bod yn 

lobïo i wneud rhai newidiadau ychwanegol i'r darpariaethau hyn. Yn benodol, 

mae Gweithredu dros Blant, sydd wedi bod yn lobïo am newid yn y gyfraith, yn 

croesawu Cymal 65. Roedd rhai o'u galwadau wedi'u hymgorffori yn y Bil yn 

ystod y cyfnod pwyllgor yn Nhŷ'r Arglwyddi. Maent bellach yn ceisio sicrwydd 

gan Lywodraeth y DU y bydd canllawiau a chyfarwyddiadau ar gyfer y drosedd 

yn cael eu diweddaru ddigon i ymdrin â phryderon ynghylch cynnwys y diffiniad 

o 'yn fwriadol' yn Adran 1 o'r Ddeddf Plant a Phobl Ifanc.   

 

http://assemblyinbrief.wordpress.com/2014/01/22/reform-of-the-criminal-law-on-child-neglect-2/
http://www.actionforchildren.org.uk/campaigns/tackling-child-neglect/changing-the-law/making-the-case-for-change

